
Verdivurdering 

Alle lokalitetane nemnde ovanfor er viktige naturdokument som på ein instruktiv måte syner 

korleis snøskredvollar og snøskredgroper vert danna, og dei trykkverknadane snøskred har for 

danninga av desse spesielle og noko uvanlege lausmasseformene. Dei nemnde lokalitetane er 

av stor vitskapleg verdi og det bør derfor ikkje gjerast inngrep i desse.  

 

5 TILRÅDINGAR 

Det er vanskeleg å vurdere einskildområde og einskildlokalitetar opp mot kvarandre, sidan 

desse har sine spesielle kvalitetar kvar for seg. Av geologiske førekomstar i og rundt 

Jostedalsbreen er det breforlanda med morenelandskapa framfor utløpsbreane til 

Jostedalsbreen som har størst verneverdi. Dette gjeld moreneryggar avsette mot slutten av 

siste istid under det såkalla Erdalen Event (10.100-9700 år sidan), under «den vesle istida», då 

breane hadde si maksimalutbreiing på midten av 1700-talet, samt under kortvarige framstøyts- 

og stillstandsperiodar under den seinare tilbaketrekkinga av brefrontane. På slutten av 1990-

talet gjekk dei fleste utløpsbreane til Jostedalsbreen mykje fram som eit resultat av mykje 

nedbør på breane. Markerte randmorener vart danna framfor mange av utløpsbreane frå 

Jostedalsbreen rundt år 2000, og har fått namnet ‘The Briksdalsbre Event’, etter ein markert 

randmorene i vestenden av Briksdalsbrevatnet som vart danna i 1996/97.  

Dei mest verneverdige moreneryggane frå Erdalen Event er typelokaliteten ved Vetledalseter i 

Erdalen, moreryggane ved Briksdalsbre fjellstove i Briksdalen, moreryggen ved Holten i 

Bøyadalen, og moreneryggen like aust for Bjørnstegane i breforlandet til Fåbergstølsbreen.  

Når det gjeld morenelandskapa frå «den vesle istida», er breforlandet/morenelandskapet 

framfor Nigardsbreen i Mjølverdalen det klart mest verneverdige. Dessutan er 

morenelandskapet framfør Bødalsbreen, og spesielt sik-sak-endemorenene, spesielt 

verneverdige.  

Av moreneryggar frå ‘The Briksdalsbre Event’, er moreryggen i vestenden av 

Briksdalsbrevatnet (typelokaliteten), spesielt verneverdig. Det er i dag ein del slitasje på 

moreneryggen nord for utløpet av Briksdalsbrevatnet, men ryggen er så stor at det ikkje vil 

øydelegge denne. 

Moreneryggar er spesielt sårbare for stislitasje og nokre ligg i kjende turistmål, som til dømes 

Nigardsbreen, Briksdalsbreen, Bøyabreen og Supphellebreen, samt turistmål med forventa 

større ferdsel i framtida, som til dømes Bødalsbreen, Brenndalsbreen, Haugabreen og 

Bergsetbreen. Når det gjeld framtidig bevaring av moreryggane, er det viktig å ta omsyn til 

storleik og kor samanhengande dei er. Her er det viktig med god kanalisering av ferdsla, 

tilrettelegging og informasjon. Av andre verneverdige geologiske førekomstar av nasjonal og 

internasjonalverdi er breelvsletta (sanduren) Fåbergstølsgrandane i Stordalen øvst i 

Jostedalen. Dette er den største aktive breelvsletta i Noreg i dag. Breelvsletta mellom 

Storesætra og Vetledalseter i Erdalen er òg av stor nasjonal verdi. Erosjons- og 

akkumulasjonsformene danna av snøskred beskrive i rapporten er òg av stor fagleg verdi både 

nasjonalt og internasjonalt. 

